
Von Heinz Eßer 
 
Wo et sech affschpellt: En röösch Plaaz an enne  
Sonndach buute om Hoff odder em Jaat. 
 
Vörr Sondesrow ech mäut niks tuusche. 
Dann hü’er ech jä’er do buute toow: 
Mar hö’esch löt Wenk de Bööm jet ruusche. 
Doch söss es römm on tömm maar Row. 
 
En Humbazz bromp mech öm de U’ere. 
On von de Wee ech hü’er en Kow. 
Op enkel Tü’en ech kann maar lu’ere. 
Doch söss es römm on tömm maar Row. 
 
Vabrikke send jezz net te hü’ere. 
Di söss am Bo’et jont, hant hüüt toow. 
Bloos he’i on do et schlonnt paar Dü’ere. 
Doch söss es römm on tömm maar Row. 
 
Dr Wenk dräät Schtemme van paar Puute. 
On enne Honk bellt örjeswoo. 
Dr Zoch dä vä’et janz wiit do buute. 
Doch söss es römm on tömm maar Row. 
 
Maar röösch am Pött deet Waater loope. 
Om Kisswä’esch kütt wä op mech toow. 
Dr Kukkuk hü’er van wiit ech roope. 
Doch söss es römm on tömm maar Row. 
 
Maar hö’esch es alles bloos te hü’ere. 
Äs off all rä’este hüüt em Boow. 
Di enkel Tü’en, di dont net schtü’ere. 
So donn ech vööle i’esch di Row. 

